
Uitnodiging

Met die afdeling Litera tree ons toe tot die mark vir skeppende werk in al die tale waar 
daar normaalweg in Literator geskryf word.

Dit is die wens van die Redaksie dat die gedigte en kortverhaal wat hierby verskyn, baie 
gedigte, kortverhale en prosa- en dramafragmente in ander inheemse tale sal roep, sodat 
hierdie blad één geintegreerde beeld van die korter skryfwerk van jong Suid-Afrikaanse 
skrywers kan bied.

Dit is met vreugde dat ons die uitnodiging aan veral digters en kortverhaalskrywers rig om 
skeppende werk voor te iê vir plasing in hierdie rubriek, met die voorbehoud dat ons nie 
oor die mannekrag beskik om daaroor te korrespondeer nie. Bydraes moet in dubbelspa- 
siëring getik wees, met die naam en adres van die insender regs bo aan die eerste blad van 
gekramde tekste en op elke losbladvel wat gestuur word.

Stuur alle bydraes aan Die hoofredakteur, Literator (629), Potchefstroomse Universiteit vir 
CHO, Potchefstroom 2520.

Invitation

In introducing the section Litera we are entering the market for creative work in all the 
languages that Literator normally caters for. It is the wish of the Editorial Board that the 
poems and short story printed in this issue will only be the precursor of many poems, short 
stories, prose and drama fragments in all the indigenous languages, so that the journal will 
be able to present one integrated image of the short pieces of writing which young South 
Africans can offer.

It is with great joy that we extend this invitation to especially poets and short fiction writers 
to submit creative work with a view to publishing them in this section. The only reservation 
is that we do not have the manpower to enter into correspondence about the works 
submitted. Submissions have to be typed in double spacing, with the name and address of 
the author at the top right of the first page of stapled text, and on every loose sheet sent in.

Send all contributions to the Editor-in-Chief, Literator, (629), PU for CHE, Potchefstroom 
2520.

Hein Viljoen
Gedigte

monomotapa

vele trekkers, neetn mens aan
moes vroeër onwetend daaroorheen getrek het
agter water wild of weiding aan
van die ononontdekte stad van goud onbewus
monomotapa

tot hy eendag kora 
siende die onsienlike 
en ander agterna koors 
agtig grawe laai fynstamp 
bloedbelus gouddorstig maal suip 
slaan grawe slaap of sterf eerbiedig 
swaar geel metaal koester swetende 
hande ’n donker stad uithol geel sand 
en goor slykdam uitstoot bo

en langsaam ook ’n stad van sink en sak 
omskep in wriemelende 
monomotapa
van wolkekrabbers wat steeds boontoe beur 
en almal dryf dikteer koorsagtig tik of bel 
hardloop handeldryf of aandele spekuleer 
skel of skinder klets, vry en kla 
siende slegs die sienlike

mag hy eendag kom in elke oog 
inbrandende alle glans oortreffende 
sienlike onsienlike onaansienlike 
vlammende krisoliet geoogd 
ewige goudseun

herfsimpressie

blare warrel spatsels swawel 
teen die grysblou reënblou lug 
onder perserig nog skaars 
pienkerig verkleur bo reëndonker; 
tregter ougoud pointillisties cor motors 
wat nugter verbyswiep op pad werk toe 
agtelose skettergeel blertse op swart teer 
waaroor hoë bloekoms nors agter brom

Adrie van Eeden 
Gedigte

trompe-l’oeil
(vir Joan H.)

James D. en Anne Sexton 
jou skansie (1 en2) 
om plebejies ongehoord 
te pleng
fool your own eye
dog simpatie met die oerstryd
van liefhê en leed
dit hou die mensdom nog week

Mahanene

plek van min boine
- mopani’s nie gereken - 
wes van Oshakati na Ruacana 
120 km kronkels deur 
wit stof oshanas 
waar in oorvloed 
Ovambovroue sing op lande 
gebuk oor viskuipe 
droë tye se mahango 
aanvul

plek van nagapies
se rooi kraaloë
bespied uit die Ford
iangs pa
in donker
tussen tromme
se oeronheil snags
op uitnaweke
bedags vergete
wegglip na cucashops
met smal fietsryspoor
vir Portugese suikerklont en drop
afdryf op die binneband
in kunenekanaal -
wat krag voorsien
sonder dieselpompenjin
se tjoeke-tjoek -
tot ver ver Windhoek
terugstap huis toe
binnebandhalssnoer cm  die nek
op bytwarm wit sand
mopaniewurms uitdroog
bokdrolle in die son
vir die skropwerfhoenders

mahanene
plek van maaksels
mahanene
plek van baie drome
mahanene
niemandsland dooigebied platgeskiet

mistig damp móres uit oor die Nyl 
feloeks gevlerk soos swaels 
vaar met sakia se tjrr-ka tjrr-ka 
wyd oor stil aangedra

onreëlmatig verstrooi lê dorpies wit 
uitgerysde brode gebalsem in die aura van hul gode 
fellahs kwilt geboë swart lappieslande 
aan groen slagaar vas

onder in die vallei stamp norag 
koring uit kaf memento mori 
fluitmakerklanke offer dralend 
duisend jare aan die piramides van Giza

Nefertari se buuste prik 
uitgeswolle lug
haar heupe se tril tot klip verstil 
waar Rameses II lê neergevel 
sy neusvleuels weggevee deur songod Ra

Nyl-tqfereel



Hans du Plessis

Eindwedstryd

"Vang die ból!"

Skril. Sy nek swel van die skree; die potgesiggie rooi van inspanning. Hy skud sy kop, hap 
krummellippe in die platgedrukte vleisrolletjie in, en lek die bros korseltjies op sy poffer- 
hand. "Hy kan mos nooit die bol vang as hy moet nie." Hy kyk skuins op na sy pa langs 
horn op die splinterige hout van die pawiljoen. "Ek sê Pa, hulle moes hom lankal al uitge- 
smyt het." Die pa antwoord nie.

"Kan jy nie vang nie? Wil jy my bril leen?" Poffer se onmag rol af veld toe, sy stem slaan 
hoi teen die hoë dak van die halfvol pawiljoen vas. Verder weg na suid en na noord wieg 
skooldragte singend dertig seuns oor doellyne.

Die pa sê niks, kyk nie eers na die seun langs hom nie, want sy konsentrasie sit genael op 
wat onder hulle op die wintergeel gras aangaan. As die bal uit die skrum uitkom, lig hy 
hom saam met die skrumskakel se lang uitgee van die hout af op, sy oë volg die bal los- 
skakel toe. "Ditsem! Vaskop!" onthou hy om deur geklemde kake te mompel. "Dêmmit!" 
slaat hy met sy hand op sy kakiebobeen, "hulle kan nie hantéér nie. Vrot afrigting."

"Kry vir julle ’n ander afrigter," skree hy ondertoe.

"Ja, dis wat julle kort," beaam die seun. "Hulle gat nog verloor ok vandag. Pa sal sien."

Maar Pa moet skuins opstaan om verby die groep ouers langs die kantlyn te kan kyk; hulle 
skarrel ’n trop pote al tussen hom en die spel. "Simpel klomp. Gedra hulle nes kinders." 
En hy gaan sit.

Die fluitjie blaas hard, die skeidsregter se hak kap op die grond vas en sy regterarm vlieg in 
die lug in op. Die spanne ouers mor tot stilstand.

"Vir wat?" bulder Poffer se pa.

"Off sides," antwoord ’n geboë oom op die onderste plank sonder om om te kyk.

"Off sides se moer, die ból was lankal al uit," sê iemand gesigloos uit die troppie ouers.

Op pawiljoene sing kinders.

"Hulle moet hulle reels gaan opswat," brom Poffer, en kom skielik tot nuwe lewe: "Jorsie! 
Word wakker, hulle soek sand," skree hy vir een van die standerdsessies wat langs die veld 
’n bol kouse rondskop.

"Sand!" roep ’n meisie met haar hande gillend langs haar gapende, maer mond.

Jorsie steek vas en die hele toets op die kantlyn om die bondeltjie kouse stort in duie. 
Wydvoetig hoi hy, raap die blikkie sand buite die speelveld op, maar raap mis en moet 
weer omsit om die blikkie op te tel.

"Roer jou, outjie!"

Op die pawiljoen tel stemme die punte dawerend uit.

Met sy kniee langs sy ore verby nael hy op die veld. As hy weg is, kom hy agter dat die 
skopper aan die ander kant staan en wag en hy verander van rigting, maar voordat hy by 
die skopper kom, het dié al klaar die bal gestel. Jorsie moet volspoed vassteek, sy skool- 
skoene kry nie vastrapplek op die droe gras nie, op sy sitvlak gly hy, die blikkie spat en die 
sand trek streep oor die gras.

"Ooo! Daar val ou Jorsie," kreet Poffer dit uit. Die skare gil lekkerte oor die dorp se 
Saterdag uit. Kromskouer sluip Jorsie kantlyn toe.

"Hel, Myskool gaan verloor vandag." Ek het die vreemde man langs my vroeër al aange- 
voel. "Dis omdat hulle nie ’n blêrrie losskakel het nie,” praat die man verder. Hy sit al die 
hele oggend langs my, maar dis die eerste keer dat hy praat. Ek ken hom nie, sit maar en 
kyk na Poffer en sy pa laer af, en ek bly stil van my kind wat losskakel speel.

"Hulle sal nou regkom," verdedig ek.

"Newwer," sê Buurman, "Hulle moes daai Opperman-seun op losskakel gesit het."

"Gelukkig is dit net ’n rugbywedstryd," lag ek.

Buurman kyk my aan asof hy presies weet wat die fout met my is. Ek kyk veld toe.

"Ek weet maar min van die spel af."

Hy bestaar my met ’n "o-een-van-daai"-kyk. "Rugby is ’n man se game."

"Daar word te veel van sport gemaak," waag ek.

Buurman mors nie sy asem vir ’n antwoord op ’n stupid stelling nie.

"Têkkil! Wat soen jy die man?" skuif Poffer rond. Spring op en gryp vervaard sy boud 
waar die plank hom ’n splint gesteek het: "Eina!"

"Sagter, Gertjie," maan sy pa, sender om sy oë van die spel af te haai.

Ek kyk weer veld toe.

Anderskool se senter sien ’n gaping tussen my losskakel en sy stadige binnesenter, en hy sny 
deur. Die trop ouers op die kantlyn skeur in twee: een gillend langs die lyn agter die sen
ter aan, die ander bly dikbek staan: "Verdomde blinde ref."

"Kan julle dan nie têkkil nie," skree die pa en Poffer kry ’n vet lekker op sy gesig.

"Jy sien," verwerdig die man langs my horn cm weer met my te praat, "hierdie agterlyn staan 
en slaap. Maar dit is soos jy sê: dis darem net ’n game. Rugby is nie alles nie. Hel!"

"Nee," soek ek moedswil, "gelukkig is daar ander ouens, ouens soos Opperman en ’n ou 
soos Louw wat saak maak."

"Louw?" snakbuurman.

"Van Wyk Louw," sê ek.

Hy knyp sy oë teen die oggendson wat geef onder die koue dak inskyn, konsentreer ’n wyle 
op Poffer se pa wat regop staan. Hy kyk weer na my toe: "Louw, sê jy? Louw? Nee, my 
maat, dit moet ’n outjie van Tek wees, ek ken hom nie. Is hy in die agterlyn?"

"Heel agter,” sug ek.

"O," glimlag hy.

